Հավելված 
ՀՀ կառավարության 2017 թվականի
__________ -ի N  _____ -Ն որոշման
Կ Ա Ր Գ
ՄՍԻ ԵՎ ԿԵՆԴԱՆԻՆԵՐԻ ՍՊԱՆԴԻՑ ԳՈՅԱՑԱԾ ՄԹԵՐՔԻ ԱՆԱՍՆԱԲՈՒԺԱՍԱՆԻՏԱՐԱԿԱՆ ՓՈՐՁԱՔՆՆՈՒԹՅԱՆ
1. Սույն կարգով կարգավորվում են գյուղատնտեսական կենդանիների և թռչունների սպանդանոցային պայմաններում սպանդից գոյացած և ոչ սպանդանոցային պայմաններում մորթից գոյացած, չվերամշակված կենդանական ծագման մթերքի` մսեղիքի, կիսամսեղիքի, քառորդ մսեղիքի, տեսակավորված ոսկրոտ և անոսկր մսի, աղացած և ծեծած մսի, պոչի և դմակի, վերջույթների՝ նախաբազկի և սրունքի հոդերից անջատված, ներքին օրգանների (լյարդ, փայծախ, սիրտ, երիկամ, թոք, ըմպան, շնչափող, ստոծանի, թռչնի ստամոքս, որոճող կենդանիների կտրիչ), ենթամաշկային և ընդերային ճարպի, ուղեղի, արյան, լեզվի, ամորձիների, գլխի, կրծի (այսուհետ՝ սպանդից գոյացած մթերք) անասնաբուժասանիտարական փորձաքննության գործընթացների (այսուհետ՝ կարգ) հետ կապված հարաբերությունները՝ կենդանիների սպանդից գոյացած մթերքի արտադրության, վերամշակման, վաճառքի կամ իրացման (այսուհետ՝ իրացում) փուլերում:

2. Սպանդից գոյացած վերամշակված մթերքը անասնաբուժասանիտարական փորձաքննության ենթակա չէ:
3. Կենդանիների սպանդից գոյացած մթերքի անասնաբուժասանիտարական փորձաքննությունն իրականացնում են օրենքով սահմանված կարգով գործունեության իրականացման մասին ծանուցած անձինք:
4. Անասնաբուժասանիտարական փորձաքննության նպատակով սպանդի ենթակա կենդանիներն ընդունվում են Հայաստանի Հանրապետության կառավարության 2010 թվականի հոկտեմբերի 21-ի N 1499-Ն որոշմամբ սահմանված կարգով և ձև N1 ուղեկցող անասնաբուժական փաստաթղթով, իսկ կենդանիների մորթից գոյացած մթերքը՝  Հայաստանի Հանրապետության կառավարության 2010 թվականի հոկտեմբերի 21-ի N 1499-Ն որոշմամբ սահմանված կարգով և ձև N2 ուղեկցող անասնաբուժական փաստաթղթով: 
5. Սպանդից գոյացած մթերքի անասնաբուժասանիտարական փորձաքննությունն իրականացվում է յուրաքանչյուր մսեղիքի և այդ մսեղիքին պատկանող ներքին պարենքիմատոզ  օրգանների (փայծաղ, լյարդ, թոքեր, սիրտ, երիկամներ), գլխի, վերջույթների, պոչի, դմակի ենթամաշկային և որովայնային ճարպի, ամորձիների առկայությամբ: Մսեղիքով պատկանելիություն չունեցող՝ առանց մսեղիքի պարենքիմատոզ  օրգանները (փայծաղ, լյարդ, թոքեր, սիրտ, երիկամներ), գլուխը,  վերջույթները, պոչը, դմակը ենթամաշկային և որովայնային ճարպը, ամորձիները անասնաբուժասանիտարական փորձաքննության  ենթակա չեն: 

6. Անասնաբուժասանիտարական փորձաքննության համար միևնույն տեսակի երկու և ավելի կենդանիների՝ բացառությամբ թռչունների,  մսեղիք և սպանդից գոյացած այլ մթերք ընդունելիս,   յուրաքանչյուր մսեղիքն իրեն պատկանող գլխով, վերջույթներով, պոչով, դմակով, ներքին պարենքիմատոզ օրգաններով, ենթամաշկային և որովայնային ճարպով, ամորձիներով համարակալվում է միևնույն թվով՝ սպանդից գոյացած մթերքը նույնականացնելու և  պատկանելիությունը ապահովելու նպատակով:

7. Միասմբակավոր կենդանիների սպանդից գոյացած մթերքի  անասնաբուժասանիտարական փորձաքննությունն իրականացվում է անասնաբուժական ուղեկցող փաստաթղթում կենդանու մորթելուց առնվազն 3 օր առաջ կատարված մալեինիզացիայի արդյունքների մասին նշման առկայությամբ, որոնց բացակայության դեպքում մսեղիքը փորձաքննության ենթակա չէ: 
8. Մորթատու կենդանիների՝ նապաստակի, ճագարի, ճահճակուղբի, կզաքիսի և այլն, սպանդից գոյացած մթերքը անասնաբուժասանիտարական փորձաքննության ենթարկվում է կենդանու հետին վերջույթներից մեկի և ցատկիչ հոդից ցածր թողնված առնվազն 5 սանտիմետր մորթապատ մաշկի առկայությամբ:
9. Սպանդից գոյացած մթերքի անասնաբուժասանիտարական փորձաքննությունը ներառում է մսեղիքի և ներքին պարենքիմատոզ օրգանների զգայորոշման, մանրադիտակային և մակաբուծաբանական հետազոտությունները: Խոզերի սպանդից գոյացած մթերքը պարտադիր ենթակա է տրիխինելոզի նկատմամբ հետազոտության: 
10. Սպանդից գոյացած մթերքի ոչ թարմ լինելու, հիվանդ կամ հոգեվարքի վիճակում գտնված կենդանիներից ստացված մթերքի, մսեղիքի  անբավարար կամ վատ արնաքամվածության կամ ավշային հանգույցների բնախոսական գունավորմանը չհամապատասխանելու, կենդանիների վարակիչ հիվանդությանը բնորոշ ախտաբանական փոփոխությունների, կենդանիների վարակիչ հիվանդությունը հարուցչի նույնականացման միջոցով հաստատելու անհրաժեշտության դեպքերում սույն կարգի 9-րդ կետով սահմանված հետազոտություններից բացի, կատարվում են նաև լաբորատոր՝ մանրէաբանական, իսկ դրա չբավարարելու դեպքում՝ նաև քիմիական, հյուսվածքաբանական, շճաբանական և այլ հետազոտություններ: 

11. Սպանդից գոյացած մթերքը անասնաբուժասանիտարական տեսակետից համարվում է անվտանգ և սննդում օգտագործելու համար պիտանի, եթե ստացվել է առողջ կենդանուց, առկա են անասնաբուժասանիտարական անվտանգությունը հավաստող զգայորոշման (արտաքին տեսքը, խտաստիճանը, գույնը, հոտը, մսի արգանակի պարզությունը, ճարպի վիճակը և բնորոշ հոտը) ցուցանիշներ, մանրադիտակային հետազոտությամբ տեսադաշտերում մանրէաբանական աղտոտվածություն, կենդանիների վարակիչ հիվանդությունների հարուցիչներ, հարուցիչներին նմանվող մանրէներ  չեն հայտնաբերվել, բացակայում են մակաբույծները և վարակիչ հիվանդություններին բնորոշ ախտաբանական փոփոխությունները կամ մակաբույծների և ախտաբանական փոփոխությունների հեռացումը կամ հետագա վերամշակումը ապահովում է սպանդից գոյացած մթերքի անվտանգությունը:
12. Անասնաբուժասանիտարական փորձաքննության համար յուրաքանչյուր մսեղիքից վերցվում են նմուշներ, որոնք ներառում են 8x6x6 սանտիմետրից ոչ պակաս փակեղով պատված մկանի կտոր, խողովակավոր ոսկոր, ավշային հանգույցներ, ընդ որում, խոշոր և մանր եղջերավոր կենդանիների, ձիու մսեղիքից՝ պարանոցի մակերեսային կամ ենթաթիակային, արտաքին զստային, իսկ խոզի մսեղիքից` պարանոցային մակերեսային վերին և ենթաթիակային, առաջին կողային և ենթածնկային ավշային հանգույցները, փայծաղի, երիկամների կտորներ, լյարդի բիլթը` լյարդային ավշահանգույցներով, նչպես նաև կազմափոխված և ախտահարված հյուսվածքների փոփոխված մասեր՝ առկայության դեպքում: Սիբիրախտի նկատմամբ կասկածի դեպքում հետազոտության համար պարտադիր վերցվում է նաև փայծաղը, ականջը, կաշին, իսկ խոզերի դեպքում` նաև ենթածնոտային ավշային հանգույցները:
13. Անասնաբուժասանիտարական փորձաքննության համար խոշոր և մանր եղջերավոր կենդանիների, խոզի, ձիու, հնդկահավի յուրաքանչյուր մսեղիքից վերցվում են  250 գրամից ոչ ավելի զանգվածով նմուշներ, հասակավոր հավի, ճագարի, կուղբի, սագի, բադի դեպքում վերցվում են խմբաքանակի յուրաքանչյուր 5-րդ մսեղիքից՝ 100 գրամից ոչ ավելի զանգվածով նմուշներ, մանր բուծվող կենդանիների, հավի, բադի, սագի ճտերի, լորի դեպքում նմուշներ վերցվում են յուրաքանչյուր տեսակի 10 գլուխ կենդանուց կամ թռչնից՝ մեկական մսեղիք:
14. Նմուշներ վերցնելիս անասնաբուժասանիտարական փորձաքննություն իրականացնողի կողմից կազմվում է նմուշառման ակտ, 2 օրինակից՝ համաձայն սույն կարգի Ձևի, որում նշվում է նմուշներ վերցնելու վայրը կամ տեղը, ժամանակը, նմուշների անվանումը և տեսակը, նմուշի նույնականացումն ապահովող ծածկագիրը, քանակը և այն փորձաքննության ենթակա խմբաքանակը, որից կատարվել է նմուշառում, ում է ներկայացվում նմուշը, նմուշառման ակտը կազմողի անունը, ազգանունը, պաշտոնը, ակտի կազմման տեղը, ամսաթիվը: Նմուշառման ակտը կազմվում է 2 օրինակից, որը ստորագրվում է նաև իրացնող ֆիզիկական անձի կամ իրավաբանական անձի կամ նրանց ներկայացուցչի կողմից: Նմուշառման 1 օրինակը պահվում է անասնաբուժասանիտարական փորձաքննություն կատարողի մոտ, մյուս օրինակը առձեռն կամ էլեկտրոնային ձևով հանձնվում է իրացնողին: Նմուշառումը կատարվում է մանրէազերծ գործիքներով, տեղադրվում արտաքին միջավայրի հետ շփումը բացառող և մաքուր տարայում և տեղափոխվում մանրէների աճը բացառող +40C-ը չգերազանցող  ջերմաստիճանը ապահովող պայմանների ապահովմամբ: 

15. Անասնաբուժասանիտարական փորձաքննությունը սույն կարգի 9-րդ կետով սահմանված դեպքերում  իրականացվում է 2 ժամվա ընթացքում, իսկ սույն կարգի 10-րդ կետով սահմանված դեպքերում՝ 2 օրվա ընթացում: 

16. Կենդանիների սպանդից գոյացած մթերքի անասնաբուժասանիտարական փորձաքննության ավարտից հետո մեկ ժամվա ընթացքում անասնաբուժասանիտարական փորձաքննության ենթարկված սպանդից գոյացած մթերքի յուրաքանչյուր խմբաքանակի համար տրվում է անասնաբուժասանիտարական փորձաքննության 1 եզրակացություն՝ առնվազն 2 օրինակից և պիտակ: Եզրակացության 1 օրինակը պահվում է անասնաբուժասանիտարական փորձաքննություն իրականացնողի մոտ, իսկ եզրակացության մյուս օրինակը և պիտակը տրվում են իրացնողին: Նմուշառման ենթարկված սպանդից գոյացած մթերքի խմբաքանակը իրացվում է անասնաբուժասանիտարական փորձաքննության եզրակացության և պիտակի առկայությամբ: 
17. Անասնաբուժասանիտարական փորձաքննության եզրակացության և պիտակի ձևերը հաստատում է անասնաբուժության բնագավառում վերահսկողություն իրականացնող  Հայաստանի Հանրապետության կառավարության լիազորած պետական մարմինը (այսուհետ՝ Լիազոր մարմին)՝ համաձայն Անասնաբուժության մասին Հայաստանի Հանրապետության օրենքի 7-րդ հոդվածի 1-ին մասի 2-րդ կետի: Սպանդանոցում սպանդից գոյացած մթերքի անասնաբուժասանիտարական փորձաքննության եզրակացության մեջ նշվում է սպանդից գոյացած մթերքի անվանումը, խմբաքանակի զանգվածը/քաշը/հատը,  սպանդանոցային ծագման դեպքում՝ սպանդանոցի անվանումը, սպանդի ամսաթիվը: 
18. Անասնաբուժասանիտարական փորձաքննության արդյունքների հիման վրա անասնաբուժասանիտարական փորձաքննության ենթարկված սպանդից գոյացած մթերքը ճանաչվում է անասնաբուժասանիտարական տեսակետից պիտանի (թույլատրվում է օգտագործման առանց սահմանափակումների) կամ անասնաբուժասանիտարական տեսակետից պայմանական պիտանի (թույլատրվում է օգտագործման վերամշակումից հետո՝ եփելու, սառեցնելու, աղաջրում պահելու միջոցով վարակազերծելուց հետո) կամ ոչ պիտանի (ենթակա է օգտագործման օգտահանումից հետո կամ ենթակա է ոչնչացման):
19. Սույն կարգի 12-րդ կետով սահմանված դեպքերում, երբ հնարավոր չէ տալ անասնաբուժասանիտարական լիարժեք գնահատական և պահանջվում է անասնաբուժասանիտարական եզրակացության հաստատում կամ հերքում, սպանդից գոյացած մթերքի անասնաբուժասանիտարական փորձաքննության արդյունքները մինչև 20 օրվա ընթացքում հաստատվում կամ հերքվում են Լիազոր մարմնի կողմից՝ սույն կարգի համաձայն իրականացված անասնաբուժասանիտարական փորձաքննության արդյունքներով: Հաստատման կամ հերքման անհրաժեշտության և իրականացման դեպքում անասնաբուժասանիտարական փորձաքննություն իրականացնողի կողմից կապի ցանկացած միջոցով անմիջապես հաղորդվում է Լիազոր մարմնին: 
20. Անասնաբուժասանիտարական փորձաքննության արդյունքները հաստատելու կամ հերքելու նպատակով անասնաբուժասանիտարական փորձաքննություն իրականացնողի կողմից նմուշները վերցվում են առնվազն 3 օրինակից: Նմուշների 1 օրինակը անասնաբուժասանիտարական փորձաքննություն իրականացնողը պահում է մինչև հաստատման կամ հերքման մասին եզրակացության ստացումը: Այս դեպքում նմուշառված սպանդից գոյացած մթերքի խմբաքանակը չի իրացվում՝ մինչև հաստատման կամ հերքման հիմքով անասնաբուժասանիտարական փորձաքննության եզրակացության տրամադրումը: 

21. Անասնաբուժասանիտարական փորձաքննության կասկածելի արդյունքները Լիազոր մարմնի կողմից հաստատելու կամ հերքելու համար անասնաբուժասանիտարական փորձաքննության ներկայացվող նմուշներ վերցնելիս կազմվում է նմուշառման ակտ՝ սույն կարգի Ձևի համաձայն, որում նշվում են նմուշներ վերցնելու նպատակը, նմուշների անվանումը և տեսակը, նմուշի նույնականացումն ապահովող ծածկագիրը, քանակը, խմբաքանակը, որից կատարվել է նմուշառում, ում է ներկայացվում նմուշը, նմուշառման տեղը, նմուշառման ամսաթիվը, ժամը, ախտորոշումը, որն անհրաժեշտ է հաստատել կամ հերքել, նմուշառման ակտը կազմողի անունը, ազգանունը, պաշտոնը, ակտի կազմման տեղը, ամսաթիվը: 
22. Անասնաբուժասանիտարական փորձաքննության կասկածելի արդյունքները Լիազոր մարմնի կողմից հաստատելու կամ հերքելու նպատակով անասնաբուժասանիտարական փորձաքննության ներկայացվող նմուշների նմուշառման ակտը կազմվում է 3 օրինակից, որը ստորագրվում է նաև սպանդից գոյացած մթերքի սեփականտիրոջ՝ ֆիզիկական կամ իրավաբանական անձի կամ նրանց ներկայացուցչի և նմուշն ընդունող անասնաբուժասանիտարական փորձաքննություն իրականացնողի կամ նրա ներկայացուցչի կողմից, և մեկական օրինակ առձեռն կամ էլեկտրոնային կամ փոտային առաքման ձևով հանձնվում է նրանց: 

23. Անասնաբուժասանիտարական փորձաքննություն իրականացնողի կողմից վարվում է Անասնաբուժության մասին Հայաստանի Հանրապետության օրենքի 7-րդ հոդվածի 1-ին մասի 3-րդ կետի համաձայն՝ Լիազոր մարմնի կողմից հաստատված ձևի անասնաբուժասանիտարական փորձաքննության գրանցամատյան: 

24. Անասնաբուժասանիտարական փորձաքննության ենթարկված սպանդից գոյացած մթերքը անասնաբուժասանիտարական փորձաքննություն իրականացնողի կողմից դրոշմվում են Անասնաբուժության մասին Հայաստանի Հանրապետության օրենքի 6-րդ հոդվածի 1-ին մասի 14-րդ կետի համաձայն՝ Հայաստանի Հանրապետության կառավարության կողմից հաստատված կարգով և սահմանված ձևի դրոշմներով:
25. Անասնաբուժասանիտարական փորձաքննության արդյունքներով պայմանական պիտանի կամ ոչ պիտանի ճանաչված սպանդից գոյացած մթերքը, անասնաբուժասանիտարական փորձաքննության ենթարկված նմուշների մնացորդները  հետազոտություններից հետո օգտահանվում կամ ոչնչացվում են Հայաստանի Հանրապետության կառավարության սահմանած կարգով և  Հայաստանի Հանրապետության օրենսդրությամբ սահմանված  պահանջների համաձայն:
Ձև 
ՆՄՈՒՇԱՌՄԱՆ ԱԿՏ N   ______
	 ____  ___________20  թ.
	________________________________

(ակտի կազմման տեղը)

	 

	Ես`  ___________________________________________________________________________________ 

_________________________________________________________________________________________

________________________________________________________________________________________-ս՝ 

(նմուշառման ակտը կազմողի անունը, ազգանունը, պաշտոնը)

__________________________________________________________________________________________

_________________________________________________________________ -ի ներկայությամբ`

(ֆիզիկական անձի անունը, ազգանունը կամ իրավաբանական անձի անվանումը կամ նրա նեկայացուցչի անունը, ազգանունը, անձը հաստատող փաստաթղթի տվյալները)

 

______________________________________________________________​​​​​​​__________________________

______________________________________________________________________________________ -ում

(նմուշառման տեղը, ժամը, պահման պայմանները, որտեղ կատարվում է նմուշառումը)
անասնաբուժասանիտարական փորձաքննության նպատակով կատարել եմ նմուշառում   

______________________________________________________________​​​​​​​___________________________

______________________________________________________________​​​​​​​___________________________

_________________________________________________________________________________________ 

(նմուշի անվանումը և տեսակը, նմուշի ծածկագիրը, քանակը, խմբաքանակը, որից կատարվել է նմուշառումը)

Նմուշը ներկայացվում է՝

_________________________________________________________________________________________

_________________________________________________________________________________________

_________________________________________________________________________________________

 (անասնաբուժասանիտարական փորձաքննություն իրականացնողի անվանումը կամ անունը, ազգանունը, գտնվելու վայրը)
_________________________________________________________________________________________

_________________________________________________________________________________________

_________________________________________________________________________________________

(ախտորոշումը կամ ենթադրվող ախտորոշումը, որն անհրաժեշտ է հաստատել կամ հերքել/լրացնել, եթե նմուշառումը կատարվել է ախտորոշումը հաստատելու կամ հերքելու նպատակով/)




 

	Նմուշառման ակտը կազմեց`
	_____________________________

(ստորագրությունը)
	____________________
       (անունը, ազգանունը)

	
	
	

	Ակտի մեկ օրինակը ստացա՝


	______________________________

(իրացնող ֆիզիկական կամ 

իրավաբանական անձի կամ
ներկայացուցչի ստորագրությունը)
	____________________

(անունը, ազգանունը)

	Ակտի մեկ օրինակը ստացա`
	_____________________________

(նմուշ ընդունող 

փորձաքննություն իրականացնողի կամ
ներկայացուցչի ստորագրությունը)
	         ___________________

        (անունը, ազգանունը)


